
OʻSMIRLARDA AQLIY RIVOJLANISHNING FIZIOLOGIK TOMONLARI 

Annotasiya: Ushbu maqolada oʻsmirlarning aqliy rivojlanishida roʻy beradigan 

psixik va fiziologik oʻzgarishlar haqida soʻz yuritilgan. 

Kalit soʻzlar: Emansipatsiya, assimilyatsiya, gormonal boʻron, xarakterli rollar, 

marginallik. 

 

Oʻsmirlik - yosh bolalik davrini tugallanishi hisoblanadi. Oʻsmir oʻzini katta 

insonlardek his qila boshlaydi, atrofdagi barcha shaxslar uni mustaqilligini tan olishini 

istaydi. Oʻsmirlardagi oʻz mustaqilligini tan oldirilishi fanda emansipatsiya jarayoni 

hisoblanadi. Oʻz shaxsini yetuk his qilish oʻsmirlik davrining psixologik belgisidir. 

Oʻsmirlik davrining oʻzgarishlariga D.B.Elkonin quyidagicha taʼrif beradi: " kattalik 

tuygʻusi - bu ongning yangi shakllanishi, bu orqali oʻsmir oʻzini boshqalar bilan 

taqqoslaydi, assimilyatsiya qilish uchun modellarni topadi, boshqa odamlar bilan 

munosabatlarini quradi, faoliyatini qayta tashkil qiladi". Balogʻatga yetish davrida 

organizmda " gormonal boʻron" boʻladi. Hozirgi jamiyatimizda ijtimoiy yetuklik 

balogʻat yoshiga toʻgʻri kelmaydi. Oʻsmir shaxsining rivojlanishi  Z.Freyd tomonidan 

psixoanalitik tarzda tahlil qilingan. Oʻsmirlik davrida jinsiy quvvatning koʻtarilishi 

kuzatiladi, buning natijasida oldin oʻrnatilgan shaxsiy tuzilmalar buziladi. E.Erikson 

oʻsmirlik va yoshlik davrini muammoni hal qilishning markaziy davri deb hisoblagan. 

 Oʻsmirlik davrining ogʻir, murakkab davr ekanligi psixologik, fiziologik, 

ijtimoiy omillar bilan bogʻliq. Oʻsmirlik davrida aqliy, ijtimoiy, axloqiy, jismoniy 

rivojlanishning mazmun mohiyati oʻzgaradi. Fiziologik rivojlanish va jinsiy balogʻatga 

yetish jarayonining yangi bosqichi boshlanadi. Oʻsmirlik davrida gipofiz bezining 

faolligi ortadi. Gipofiz bezining old qismidan ajralib chiqadigan tropgormonlar 

organizm toʻqimalarining oʻsishi va boshqa muhim ichki sekretsiya bezlarining 

ishlashini kuchaytiradi. Boʻyning oʻsishi, vaznning ortishi, koʻkrak qafasining 

kengayishi bularning barchasi jismoniy rivojlanishning oʻsmirlik yoshiga xos 

xususiyatlardir. Oʻsmirlik davrida endokrin va nerv sistemalari faoliyatining bolalik 

davrida mavjud boʻlgan muvozanati buziladi va yangisi oʻrnatiladi. Bunday 

oʻzgarishlar oʻsmirlarning ichki holati, ruhiyatiga taʼsir koʻrsatadi va uning 

taʼsirlanuvchanligiga, serjahlligiga, vaqti-vaqti bilan atrofdagi voqea hodisalarga 

befarq boʻlishiga, lanjlashishiga sabab boʻladi. Ijtimoiy munosabatlarda barqarorlik 

yuzaga keladi. Organizmda boʻlayotgan oʻzgarishlar natijasida oʻsmir oʻzini yomon 

his qiladi, atrofdagilar hattoki uning ota - onasi ham uni tushunmayotgandek tuyuladi. 

Buni sezmagan baʼzi ota-onalar «bolam nihoyatda qaysar, quloqsiz boʼlib qoldi», deb 

oʼylaydilar va shikoyat qilishga tushadilar, unga qarshi chora-tadbirlar belgilashlari 

natijasida, ota-ona va bola bir-birlarini tushunolmay qoladilar, bolaning ota-onadan 

bezish hollari kuzatiladi. Ota- onalar va oʻsmirlar oʻrtasidagi nizolar kattalarning 

nizolaridan farq qiladi, sababi oʻsmirlar vaziyatni oqilona tushunishdan koʻra 

hissiyotlarga tayanadi. Bu davrda oʻsmirlar kattalarning ularga bildiradigan 

ishonchlariga katta ehtiyoj sezadi. Kattalarning oʻsmirlarga taʼsir koʻrsatishi, tarbiya 

berishi uchun eng qulay sharoit bu umumiy mehnat bilan shugʻullanishdir. Kattalar 

oʻsmirlar bilan doʻstona, uni toʻla tushungan holda va aql bilan rahbarlik qilsalar, 

bunga oʻsmirlar ijobiy reaksiya bildiradilar, lekin bu rahbarlik kattalarning xohish- 

istagi ustunligida kechsa, bunday holatda ular toʻla qarshilik koʻrsatadi. Bunday 

holatlar natijasida turli nizolar kelib chiqadi. 

